
BORRADOR DA ACTA DA SESIÓN EXTRAORDINARIA DO PLENO DO CONCELLO DA 

LARACHA CELEBRADA O DÍA 18 DE FEBREIRO DE 2025. (EXPEDIENTE 

2025/G010/000003). 
 

  

ASISTENTES: 
 

Alcalde-Presidente: 
D. José Manuel López Varela (PP) 

 

Concelleiros/as: 
D. José Ramón Martínez Barbeito (PP) 
Dna. Patricia María Bello Canedo (PP) 

Dna.  Mª del Rocío López Rey  (PP) 
D. Pablo Cambón Bértoa (PP) 

D. José Alberto Blanco Veiga (PP) 
Dna .Mª Almudena Martínez Pérez (PP) 

Dna. Verónica Pérez Verdía (PP) 
D. Juan Carlos Amado Collazo (PP) 

Dna. Ana Belén Rodríguez Vilas (PP) 
D. Manuel García Montes (PP) 

Dna. Cristina Vieites Calvo. (PP). 
Dna. Carolina Castiñeiras Brandón. (BNG) 

D. Xosé Mª Cotelo Freire (BNG) 
D. David Antonio Bermúdez Lamas (BNG) 

Dna. Inés Ramos López. (PSOE). 
D. José Suárez García. (PSOE).   

 

O Secretario: 
D. Miguel Piñeiro Souto 
 

O  Interventor: 
D. Eduardo Mera Rico 

 

 

 

 

No salón de plenos do Concello da Laracha, 

sendo as 13:31 horas do 18 de febreiro de 2025, 

reuníronse previa convocatoria, en legal forma 

practicada, os concelleiros e concelleiras que se 

relacionan, baixo a Presidencia do Sr. Alcalde 

José Manuel López Varela, ao obxecto de 

celebrar sesión extraordinaria e pública, en 

primeira convocatoria. En cumprimento do 

disposto no artigo 38 do Regulamento de 

organización, funcionamento e réxime xurídico 

das corporacións locais, aprobado polo Real 

Decreto 2568/86 do 28 de novembro. 

 

 

 

 

 

 

 

Foron asistidos polo secretario e o interventor 

municipais 
 

 

 

  
Comprobado que se da o quórum legalmente esixido para a válida celebración da sesión, segundo o 

disposto no artigo 90 do Regulamento de organización,  funcionamento e réxime xurídico das 

entidades locais, aprobado por R.D. 2568/1986, de 28 de novembro, a Presidencia declara aberta a 

sesión, procedéndose a tratar os asuntos incluídos na orde do día. 

ÚNICO.- PROPOSTA DE APROBACIÓN INICIAL DO LÍMITE DE GASTO NON 

FINANCEIRO, DO ORZAMENTO XERAL DO CONCELLO E DO CADRO DE PERSOAL 

PARA O EXERCIZO 2025. 
 

O Sr alcalde lee o punto da orde do día e cede a palabra o secretario para a lectura do ditame da 

comisión. Interrompe Don José Suárez García, concelleiro do PSOE, quen reitera o que di sempre, 

que é o secretario o que ten que ler. 

O alcalde responde que se cumpre a normativa. Advírtelle que como continúe así, non tarda nin cinco 

minutos en saír da Sala de Sesións, chámalle a orde por primeira vez.  

O secretario da conta do ditame da Comisión Informativa Permanente de Asuntos Económicos, 

Facenda e Especial de Contas, celebrada o 13/02/2025, que se transcribe no seu literal: 

“PROPOSTA DE APROBACIÓN INICIAL DO LÍMITE DE GASTO NON FINANCEIRO, DO 

ORZAMENTO XERAL DO CONCELLO E DO CADRO DE PERSOAL PARA O EXERCIZO 2025.- 

En data 10 de febreiro de 2025 ten lugar a Mesa Xeral de Negociación do orzamento 2025, previa 

convocatoria en forma legal practicada. 

Esta Alcaldía propón ao Pleno a adopción do seguintes acordos, previo dictamen da Comisión 

Informativa Permanente de Asuntos Económicos e Facenda: 

PRIMEIRO.- Aprobar o límite de gasto non financeiro para o exercicio 2025 por importe de 

9.177.976,29 euros. 

SEGUNDO.- Aprobar inicialmente os estados de gastos e ingresos do Orzamento Xeral do Concello 

para o exercicio económico 2025, acompañados da memoria de alcaldía e do informe económico 

financeiro, co seguinte resumo por Capítulos: 

ESTADO DE GASTOS 

 

CAP CAPÍTULO DENOMINACIÓN IMPORTE 

 

 

1 

 

A) OPERACIÓNS CORRENTES 

Gastos de persoal 

 

 

2.843.500,00 

Gastos en bens correntes e servizos 

Gastos financeiros 

Transferencias correntes 

 

B) OPERACIÓNS DE CAPITAL 

Investimentos reais 

Transferencias de capital 

Activos financeiros 

Pasivos financeiros 

6.751.177,28 

25.000,00 

530.800,00 

 

 

577.421,71 

63.000,00 

------------ 

89.101,01 

 TOTAL GASTOS 10.880.000,00 

ESTADO DE INGRESOS 
 
 

CAP CAPÍTULO DENOMINACIÓN IMPORTE 

 

 

1 

2 

3 

4 

5 

 

A. OPERACIÓNS CORRENTES 

Impostos directos 

Impostos indirectos 

Taxas e outros ingresos 

Transferencias correntes 

Ingresos patrimoniais 

 

 

2.880.000,00 

150.000,00 

1.898.992,69 

5.846.518,20 

45.000,00 

B. OPERACIÓNS DE CAPITAL 

Enaxenación de Investimentos reais 

Transferencias de capital 

Activos financeiros 

Pasivos financeiros 

 

 

----------- 

59.489,11 

------------ 

------------ 

 TOTAL INGRESOS 10.880.000,00 

 

SEGUNDO.- Aprobar incialmente as Bases de Execución do orzamento, o Anexo de Personal, o 

Anexo de Investimentos e o Estado da Débeda. 

TERCEIRO.- Aprobar inicialmente o Cadro de Persoal comprensivo de todos os postos de 

traballo reservados a funcionarios e persoal laboral. 

CUARTO.- Expoñer ao público o expediente completo do Orzamento Municipal para o ano 2025 e 

o Cadro de Persoal aprobados polo prazo de 15 días, mediante anuncios no Boletín Oficial da 

Provincia e no Taboleiro de anuncios do Concello, a efectos de presentación de reclamacións polos 

interesados. 

QUINTO.- Considerar aprobados definitivamente estes acordos para o caso de que non se 

presenten ningunha reclamación. 

SEXTO.- Remitir copia do orzamento á Administración do Estado, así como á Xunta de Galicia 

para o seu coñecemento e efectos oportunos. 

 

A Presidencia abre a quenda para o debate: 

 

...//... 

Sen máis intervencións sométese a proposta a votación, quedando DITAMINADA 

FAVORABLEMENTE en todos os seus termos a proposta transcrita, por 6 votos a favor dos 

concelleiros e concelleiras do grupo municipal do PP: D. Manuel García Montes, D. José Alberto 

Blanco Veiga, Dna. María Almudena Martínez Pérez, Dna. Verónica Pérez Verdía, D. Juan Carlos 

Amado Collazo, Dna. Ana Belén Rodríguez Vilas; 2 abstencións das persoas que integran o grupo 

municipal de BNG: Dna. Carolina Castiñeiras Brandón, D. Xosé María Cotelo, e 1 voto en contra 

do concelleiro do grupo municipal do PSOE: D. José Suárez García” 

 

A Presidencia abre a quenda para o debate: 

Intervén José Suárez García, indica que é imposible dar a confianza ó alcalde dende o momento que 

ten aberta unha dilixencia de investigación por posible falsidade documental. O procedemento 

147/2023. A continuación di, que el entrou no concello unicamente para sacar fora ao actual alcalde, 

por todo o que fai. 

Fala tamén das horas extras do persoal de dedicación exclusiva.  Comenta que a Lei do réxime xeral 

da seguridade social non contempla isto, a efectos de control, da que pensar, e pódense poñer horas 

extra sen que as haxa. Como non hai un control horario, habería que dar unha xustificación. Sabe que 

o horario dos membros da corporación municipal non está suxeito a Lei de réxime local, pero como 

pode dar a confianza o alcalde... 

Sostén que el está no concello para acabar co alcalde polas súas irregularidades e pola súa tiranía. 

Finalmente di que o grupo municipal do PSOE vai presentar unha emenda a totalidade. 

A voceira do PSOE, Inés Ramos López, da lectura a dita emenda: 

“Asunto: Emenda á totalidade ao Anexo de Persoal do Orzamento Xeral do Concello da 

Laracha para o exercicio 2025 

Inés Ramos López, con DNI ***0395**, na súa calidade de voceira do Grupo Municipal Socialista 

de A Laracha, en pleno uso da súa capacidade xurídica e de obra, formula unha emenda á totalidade 

ao Orzamento Xeral do Concello da Laracha, enfocada no anexo de persoal da Policía Local e a 

reivindicación do seu salario para o exercicio 2025. 

Exposición de motivos 

O presente orzamento non atende a grave crise que atravesa a Policía Local da Laracha, que leva máis 

de seis meses sen axentes en activo.    

A falta de axentes non é un feito illado, senón a consecuencia directa da irresponsabilidade do 

Concello, que leva anos negándose a mellorar as condicións laborais da policía local. A súa inacción 

e falta de vontade para negociar unha Relación de Postos de Traballo (RPT) xusta teñen provocado 

un deterioro alarmante na saúde dos axentes, forzados a traballar en condicións insostibles. Como 

resultado, as baixas médicas disparáronse, a fuga de efectivos é constante e cubrir as prazas vacantes 

resulta imposible, mentres o goberno municipal segue mirando para outro lado. 

Deficiencias do orzamento en materia de seguridade 

1. Non contempla solucións urxentes para a reposición do cadro de persoal de Policía Local 

nin establece medidas para evitar a precarización do servizo. 

2. Non garante condicións salariais e laborais competitivas que permitan atraer e reter axentes 

no municipio. 

3. Non inclúe incentivos axeitados para cubrir quendas nocturnas, festivos ou situacións de 

risco. 

4. Non prevé unha reestruturación organizativa que corrixa a dependencia de auxiliares sen 

supervisión nin formación policial suficiente. 

 

Proposta de modificación 

Por todo o exposto, solicítase a devolución do proxecto de orzamentos no relativo ao anexo de persoal 

da Policía Local e a súa revisión para incluír: 

− Incorporación urxente de efectivos policiais mediante a oferta inmediata de prazas con condicións 

competitivas 

− Dotación orzametaria suficiente para garantir que A Laracha teña unha policía local operativa e 

eficaz.   

− Actualización da Relación de Postos de Traballo (RPT), garantindo melloras salariais e laborais 

axeitadas e cumprindo o disposto na sentenza do Tribunal Supremo de 19 de decembro de 2024 (rec. 

4980/2022).   

− Aumento das retribucións da Policía Local para equiparalas coas de municipios de similar tamaño 

en Galicia. 

− Creación dun plan de incentivos que contemple pluses por nocturnidade, turnicidade, festivos e 

perigosidade. 

− Compromiso de negociación cos representantes sindicais para garantir un acordo estable que evite 

futuras crises na seguridade municipal. 

A ausencia de axentes da Policía Local pon en risco a seguridade das veciñas e veciños da Laracha.  

A falta de previsión e resposta por parte do Concello agravou unha crise que só pode resolverse 

mediante a devolución orzamentaria que priorice a reposición de efectivos e a mellora das súas 

condicións laborais. 

Baixo os criterios que substancian esta emenda á totalidade, a devolución da proposta de 

Orzamento Xeral do Concello da Laracha para o ano 2025 á Xunta de Goberno local para a 

apertura dun novo período de elaboración do mesmo para atender estas xustas reivindicacións, 

asegurando así un servizo de seguridade de calidade para a veciñanza da Laracha e condicións 

laborais dignas para os axentes, cun criterio de elaboración do proxecto orzamentario coas 

prioridades antes descritas.” 

 

Responde o alcalde que está totalmente equivocada na súa exposición. Nas últimas eleccións 

municipais o Partido Socialista da Laracha perdeu o 50 % dos seus representantes, e pensa que van 

perder o 50 % que resta o ritmo que van. 

Respecto ás descualificacións, ameazas e insultos, adianta que tomará as medidas correspondentes e 

que non está aquí para aguantar ameazas, nin acusacións xudiciais. Conclúe que non ten ningunha 

notificación do xulgado. 

En relación á emenda, manifesta que o concello ten 86 persoas en nómina, entre persoal laboral e 

funcionarios, semella que á voceira do PSOE so lle preocupa a policía local, e nada o resto do persoal 

e que ten un absoluto descoñecemento da RPT, que está en estudo, e o seu resultado traerase ó Pleno. 

Interrompe a intervención do alcalde o concelleiro do PSOE, José Suárez García, di que non está 

respectando os intereses dos traballadores, hai xente que leva catro meses sen cobrar. 

O alcalde rógalle por favor... sinala que lle chamou a atención neste punto e non o quere facer unha 

segunda porque o terá que expulsar... 

Tras unha nova interrupción chámalle a atención por segunda vez, e comunícalle que como está no 

mesmo punto, queda expulsado do Pleno e rógalle que abandone a Sala de Sesións. Reitera de novo 

que está expulsado e que abandone a Sala. Rógalle que abandone a sala de sesións. 

José Suárez García, segue falando, reitera que lle deben catro meses a varias traballadoras. 

O alcalde volve a repetir que abandone a Sala de Sesións 

José Suárez García di, “ese é o seu fascismo, Putinista, Madurista” (o Sr. Alcalde solicita que conste 

en acta). Finalmente chámalle tirano ó alcalde e abandona o Pleno. 

A continuación o alcalde manifesta que non sabe que pretende o PSOE con estas actuacións. Non vai 

aguantar descualificacións deste tipo, e igual ten que recorrer a outras vías. 

A voceira do PSOE, Inés Ramos López,  afirma que ela faise responsable das súas actuacións, pero 

non responde das actuacións doutras persoas. 

Continúa falando Inés Ramos López, opina que a RPT contempla as condicións de traballo de todos 

os funcionarios do concello. No último Pleno recordaron a sentenza do Tribunal Supremo do 19 de 

decembro de 2024, a cal establece que cando na elaboración da RPT contrátase a unha empresa 

privada, é ilegal que non participe ningún funcionario do concello, porque produce unha 

externalización de funcións administrativas. Por tanto a elaboración da RPT é nula. 

O alcalde contesta que está equivocada. Os que teñen que asesorar xuridicamente ao concello son os 

funcionarios habilitados da corporación, e están dando todos os pasos legais para a súa elaboración. 

Tampouco teñen obriga de elaborar unha RPT, pero consideraron conveniente facela. Compren a 

normativa. Antes de tomar unha decisión teñen que contar cos informes económicos e xurídicos. 

Inés Ramos López menciona que solicitou ditos informes xurídicos por escrito, e quere que llos 

remitan canto antes. 

Responde o alcalde que se o solicitou por escrito,  contestará por escrito 

Sométese a emenda a votación, NON quedando aprobada a emenda presentada polo grupo municipal 

do PSOE, por MAIORÍA de 12 votos en contra dos concelleiros e concelleiras do grupo Municipal 

do PP: D. José Manuel López Varela, D. José Ramón Martínez Barbeito, Dna. Patricia María Bello 

Canedo, Dna.  Mª del Rocío López Rey , D. Pablo Cambón Bértoa, D. José Alberto Blanco Veiga, 

Dna Mª Almudena Martínez Pérez, Dna. Verónica Pérez Verdía, D. Juan Carlos Amado Collazo, 

Dna. Ana Belén Rodríguez Vilas, D. Manuel García Montes, Dna. Cristina Vieites Calvo; 3 

abstencións das persoas que integran o grupo municipal do BNG: Dna. Carolina Castiñeiras Brandón, 

D. Xosé Mª Cotelo Freire, D. David Antonio Bermúdez Lamas;  e 1 voto a favor da concelleira do 

grupo municipal do PSOE: Dna. Inés Ramos López. 

Toma a palabra a voceira do BNG, Carolina Castiñeiras Brandón, afirma que máis da metade da 

documentación está en castelán. A Lei 5/97 no seu artigo 7.1, indica que debe estar en galego, e o 

concello dixo que cumpría escrupulosamente a Lei.  As fichas do orzamento de gastos e ingresos 

están todas en castelán. Deulle gañas de impugnar, pero por non entorpecer a tramitación non o fixo. 

Como tamén se trae a aprobación inicial do cadro de persoal, di que é necesario o posto de técnico de 

normalización lingüístico. Poderíase pedir unha subvención, e serían ridículos os fondos propios que 

tería que poñer o concello.   

Contesta o alcalde que a ridiculez sería 24.000 €. O galego é a súa lingua materna, non lle vai dar 

clases sobre iso. Toda a documentación está en galego e se hai un erro nunhas fichas en castelán, non 

é para tanto. Aclara que os técnicos lle din que o programa contable sae en castelán. 

Continúa comentando Carolina Castiñeiras que sempre son anécdotas e cando se repiten moitas veces, 

deixan de ser anécdotas. O feito de non ter normalizador lingüístico, xa é unha razón para votar en 

contra. 

En relación ós capítulos do orzamento, parécelle que o 4,88 % do orzamento para facer fronte ás 

emerxencias sociais, becas, etc.,  é insuficiente, porque hai un alza xeneralizada de prezos. Débese 

ser solidario neste apartado. O importe para investimentos que era o exercicio anterior dun 12,13 %, 

baixa a un 5 %, é un descenso importante, que reflicte que o concello non ten proxecto de futuro, 

pouca ambición. 

Chámalle tamén a atención no capítulo de ingresos, onde di, “debe destacarse a escrupulosa prudencia 

con que se levaron a cabo as previsións, baseadas fundamentalmente no recadado, e os compromisos 

de ingresos que existen por parte doutras administracións, ingresos de transferencias e subvencións”. 

Sinala que acaba de perderse unha subvención nominativa de ao redor de 80.000 €, polas obras de 

humanización da rúa Ferreiro Penedo, que estaba xa aprobada pola Deputación. 

Intervén o alcalde, agradécelle que saque o tema. El é deputado na Deputación. Retómanse 

expedientes de 4 anos para atrás, e aquí en tres meses caducan. É un asunto falado co responsable da 

Deputación, co Vicepresidente e o Sr. Penas. Parece mentira que aproveite politicamente isto. Cos 

programas do POS levan catro anos de atraso. 

Comenta que o próximo xoves teñen Comisión, e unha pregunta que fará será que “a portavoz do 

BNG da Laracha a tres meses vista argumenta que perdemos unha subvención”. Cando o problema é 

da Deputación 

Pregunta Carolina Castiñeiras Brandón se mandaron os requirimentos da Deputación, que ninguén 

contesta. 

O alcalde di que ca Deputación hai unha comunicación en condicións. Lamenta que o deputado que 

leva este expediente, teña estes feitos co concello da Laracha, é vergoñoso,  o tema está en marcha. 

Intervén de novo Carolina Castiñeiras, fala dos retrasos das licenzas urbanísticas, o que crea 

problemas á veciñanza. Son cartos que o concello ingresa mais tarde. 

En canto ao capítulo de gastos en bens correntes e servizos, menciona que leva un 62% do total , di 

que soben un 12 % , o achaca ao incremento da inflación nos servizos básicos, e coma dicía antes, o 

problema recae nos veciños. 

Continua dicindo que están en contra dos criterios de reparto do importe das subvencións para as 

Comisión de Festas e Festas Parroquias. Pensa que deben cambiar a concorrencia competitiva para 

recoñecer o esforzo de cada unha delas. 

Para rematar fala do gasto dos salarios do goberno. O soldo do alcalde debe ser un dos máis altos da 

zona da Costa da Morte. Ten as máximas dedicacións e cargos de confianza que permite a Lei. De 

seguido di, que non amosan suficiente compromiso social ca cidadanía, e non é unha xestión 

económica responsable. Polo tanto o sentido do voto será en contra. Indica que todo é mellorable e 

ese é o cometido da oposición. 

Responde o alcalde que o seu discurso é o mesmo dos últimos anos. Afortunadamente este concello  

vai creando servizos, obras... Dille que mire os indicadores do concello da Laracha,  para ver se existe 

ese catastrofismo que reflicte a oposición. 

Quere dar dúas pinceladas a maiores dos informes. Agradece o traballo das Comisión de Festas de 

todas as parroquias do concello, coa colaboración económica, persoal e material do concello. 

Pensa que hai certo pouso con respecto ás festas da Laracha, son as festas da capital municipal. Non 

se pide porta a porta, pola configuración da poboación. O mesmo sucede no resto das capitais dos 

concellos da Costa da Morte, onde cada vez a achega municipal é maior. 

Carolina Castiñeras di que é estraño que haxa unha Comisión de Festas integrada só por unha persoa. 

Non lle parece normal que a veciñanza da Laracha non poña cartos para as festas, e os das parroquias 

si, para non perdas as súas festas. 

Afirma o alcalde que existe unha asociación que se encarga das festas da Laracha.  A subvención ten 

que estar suficientemente xustificada. Non se dan cartos a unha persoa, senón a unha xustificación da 

festa, con facturas. 

Fala a continuación o alcalde das achegas. Asegura que o orzamento fíxose con cautela. Estaban 

pendentes de información que faltaba, como xa se dixo en Plenos anteriores. Dende o comezo da 

elaboración ata hoxe, houbo variacións importantes, como exemplo a previsión do 2,5 %, que a día 

de hoxe non se aplica, non está aprobada, por non estar aprobados os Orzamentos  Xerais do Estado. 

Sigue falando das liquidacións do ano 2023. As do 2022 foron positivas. Houbo unha incorporación 

no orzamento de 500.000 €. A previsión agora é a metade. Estaban esperando contestación  dunha 

subvención, que a día de hoxe xa teñen. Do orzamento que presentaron 10.880.000 €, súmanse 

1.541.708,45 € a maiores, porque hai unha subvención do estado do edificio de servizos múltiples 

que estaba pendente, e outras subvencións da Xunta e Deputación que suman 1.540.000 €. Sostén que 

son boas noticias. 

Segue co capítulo I de persoal cun incremento do 2,5 % que está no orzamento. 

Continúa co capítulo II,  opina que é o de maior inversión do concello, debido aos contratos de  

mantemento e conservación dos servizos públicos, ao igual que o tratamento de augas, recollida de 

lixo, limpeza viaria, de edificios, zoas verdes, e vai ir a máis, porque cas obras que se fan, na 

anualidade seguinte xa hai gastos de mantemento e conservación. 

Indica que a importancia do gasto corrente xustifícase polas necesidades que implica o mantemento 

e desenvolvemento dos servizos municipais, incluíndo nas estimacións a revisión á alza daqueles 

contratos nos que está previsto. Tales coma contratos de recollida lixo, ou a concesión da piscina. 

Respecto ó capítulo IV, asegura que contén importes de axudas de estudos, emerxencia social, as 

subvencións para asociacións deportivas, culturais e relativas ó ensino . Ningunha entidade deste 

concello vai quedar sen axuda municipal. 

Prosegue co capítulo VI, menciona que baixa porque sobe o capítulo II. Di que é moi doado reforzar 

o capítulo VI co que permite o POS, e deixar mais lixeiro o capítulo II, en gasto corrente. Pero despois 

atopan o problema de incorporación de remanentes. 

Para rematar a intervención sinala, que o que se pretende, é facer un orzamento con cautela, axustado 

aos datos que hai. Que se vaia modificando, como pasou nos últimos anos. Centrado principalmente 

na atención social, educativa, emerxencias sociais, cultura, deportes. Políticas dirixidas por e para os 

veciños. 

Inés Ramos López indica que vai a abandonar a sesión do Pleno antes da votación, porque pensa que 

o orzamento non contempla as necesidades reais de todos os veciños 

Sen máis intervencións, sométese o ditame a votación, quedando aprobado o ditame transcrito cos 

seus acordos, por MAIORÍA de 12 votos a favor dos concelleiros e concelleiras do grupo Municipal 

do PP: D. José Manuel López Varela, D. José Ramón Martínez Barbeito, Dna. Patricia María Bello 

Canedo, Dna.  Mª del Rocío López Rey , D. Pablo Cambón Bértoa, D. José Alberto Blanco Veiga, 

Dna Mª Almudena Martínez Pérez, Dna. Verónica Pérez Verdía , D. Juan Carlos Amado Collazo , 

Dna. Ana Belén Rodríguez Vilas, D. Manuel García Montes, Dna. Cristina Vieites Calvo; 3 votos en 

contra das persoas que integran o grupo municipal do BNG: Dna. Carolina Castiñeiras Brandón, D. 

Xosé Mª Cotelo Freire, D. David Antonio Bermúdez Lamas;  e 1 abstención da concelleira do grupo 

municipal do PSOE: Dna. Inés Ramos López ( artigo 100 ROF). 
 

 

REMATE DA SESIÓN 

 

Non sendo outro o obxecto da sesión e non habendo máis asuntos a tratar, sendo as 14:12 horas do 

día xa expresado, o Sr. Presidente levanta a sesión. Autorízase esta acta coas sinaturas dixitais do 

alcalde e do secretario, que dá fe. 

